Baca petikan di bawah ini dengan teliti.  Berdasarkan petikan tersebut, tulis sebuah ringkasan tentang sebab-sebab ibu bapa pelajar Melayu menghantar anak-anak mereka belajar di sekolah aliran Cina.  Panjangnya ringkasan anda hendaklah tidak melebihi 80 patah perkataan.  Anda digalakkan supaya menggunakan ayat sendiri tanpa mengubah maksud asal petikan.

Pada hari ini sebanyak 60 000 orang pelajar Melayu belajar di sekolah aliran Cina di seluruh negara.  Sehubungan dengan itu, Kementerian Pelajaran digesa menyiasat fenomena ini untuk mengetahui apakah punca yang mendorong ibu bapa pelajar Melayu cenderung untuk memilih sekolah aliran Cina untuk menyekolahkan anak-anak mereka.  Kajian menunjukkan bahawa ibu bapa pelajar Melayu menghantar anak-anak mereka ke sekolah aliran Cina kerana sekolah ini sangat menekankan semangat persaingan dalam pembelajaran.  Maksudnya pelajar di sekolah aliran Cina mempunyai perasaan untuk berlumba-lumba, iaitu mahu menjadi lebih pandai daripada pelajar lain.

Ibu bapa pelajar Melayu menghantar anak-anak ke sana dengan harapan mereka akan fasih dalan bahasa Mandarin, iaitu bahasa yang sangat penting dalam dunia perniagaan.  Di samping itu ibu bapa pelajar Melayu berharap agar anak-anak mereka dapat mempelajari budaya kerja kaum Cina yang dikatakan lebih baik daripada budaya kerja kaum Melayu.  Tidak kurang pula yang berpendapat bahawa sekolah aliran Cina lebih baik daripada sekolah kebangsaan kerana teknik pengajian dan pengurusan sekolah aliran Cina lebih kemas dan berkesan.  Mereka merujuk kepada sejarah penubuhan sekolah aliran Cina yang wujud sebelum zaman penjajahan British manakala sistem persekolahan moden wujud beberapa dekad kemudian.


Kelengkapan sekolah aliran Cina juga dikatakan lebih baik dan sempurna kerana pentadbir sekolah rajin mengumpulkan dana untuk pembangunan sekolah.  Persoalannya, mengapakah pihak sekolah aliran Cina mengumpulkan dana untuk pembangunan sekolah berbanding dengan sekolah aliran Melayu?  Mengapakah pihak sekolah aliran Cina begitu mudah mengumpulkan dana?  Jawapannya ialah masyarakat Cina sanggup mengetepikan  fahaman politik demi pelajaran anak-anak mereka.  Mereka mengembleng tenaga mengumpulkan wang untk melengkapkan peralatan sekolah supaya anak-anak mereka dapat belajar dengan selesa.

Secara amnya guru-guru di sekolah aliran Cina memberikan komitmen yang tinggi semasa mengajar kerana banyak guru di sekolah aliran Cina bekerja secara kontrak.  Untuk memastikan kontrak terus disambung, mereka perlu menunjukkan dedikasi dan prestasi kerja yang baik.  Selain itu, sekolah Cina amat menekankan mata pelajaran Matematik dan kaedah belajar secara berkumpulan.  Belajar secara berkumpulan amat baik kerana dapat melatih pelajar-pelajar berdikari dan bertukar fikiran dengan rakan sebaya.  Malangnya, kemahiran itu tidak diberi keutamaan di sekolah kebangsaan.






                               (Dipetik dan diubahsuaikan daripada 

 



          Apakah Istimewanya Sekolah Aliran Cina?, Ben Adam, Massa.)

1  Apakah maksud memberikan komitmen yang tinggi?
2  Mengapakah kelengkapan sekolah aliran Cina dikatakan lebih baik dan sempurna?

3  Pada pendapat anda, apakah tindakan yang wajar dilakukan untuk meningkatkan mutu   

    pembelajaran di sekolah kebangsaan?
